
Gwybodaeth i’r Cyhoedd ar ffurf Cwestiynau ac Atebion am Ffliw Adar H7N2 yng Ngogledd Cymru

Beth sydd wedi digwydd yng Ngogledd Cymru?

Canfuwyd sawl achos o’r feirws ffliw H7 yn sgîl darganfod achos o ffliw adar ymysg dofednod yng Ngogledd Cymru a Gogledd Orllewin Lloegr. Nodwyd dau leoliad lle cafwyd adar wedi eu heintio ac yn y ddau leoliad, mae un neu fwy o’r bobl sydd wedi dod i gysylltiad agos â’r adar heintiedig wedi mynd yn sâl. Mae rhai o’r bobl hyn wedi cael canlyniadau positif yn dilyn prawf am yr is-feirws H7.

Beth yw Ffliw Adar?

Clefyd heintus ymysg anifeiliaid yw ffliw adar ac mae’n cael ei achosi gan feirysau sydd fel arfer yn effeithio ar adar yn unig ac, yn llai cyffredin, ar foch. Er y credir y gall pob rhywogaeth adar ddal yr haint, mae heidiau o ddofednod domestig yn arbennig o agored i ddal yr haint sy’n gallu lledaenu’n gyflym gan achosi epidemig ymysg dofednod. 

Anaml iawn, os o gwbl, y bydd yn effeithio ar adar dŵr gwyllt, ond gall ladd nifer fawr o ddofednod domestig. Gall adar farw ar yr un diwrnod ag y bydd y symptomau’n dod i’r amlwg am y tro cyntaf. Os bydd amheuaeth bod haint ymysg yr haid caiff yr adar sy’n weddill eu difa er mwyn atal yr haint rhag lledaenu.

Mae sawl math o Ffliw Adar, pob un â symptomau ychydig yn wahanol; gelwir y rhain fel arfer yn ‘bla adar’.  H7N2 yw’r math o ffliw adar a ganfuwyd mewn tyddyn yng Ngogledd Cymru. Ni chanfuwyd y math hwn o ffliw adar yn y DU o’r blaen.  Nid y feirws H5N1 sydd wedi achosi pryder mewn gwledydd eraill yw hwn.

A all pobl gael eu heintio gan anifeiliaid?

Gallant ond rhaid iddynt fod wedi bod mewn cysylltiad agos â dofednod heintiedig. Mae hyn yn golygu ymdrin â dofednod neu bod o fewn un fetr i’r adar neu eu hysgarthion mewn lle caeëdig. Mae’r feirws i’w gael mewn ysgarthion (baw) adar felly mae’n bosibl i’r haint gael ei drosglwyddo drwy gysylltiad ag ysgarthion ‘ffres’, yn hytrach na chysylltiad uniongyrchol ag adar.  Yn yr achos diweddar o H7N3 ymysg dofednod yn Norfolk, cafwyd un achos dynol cysylltiedig lle y dioddefodd y person dan sylw o lid yr amrannau (conjunctivitis). Cyn hyn, yn Lloegr yn 1996 cafwyd un achos o ffermwraig a gafodd ffliw H7 a llid yr amrannau ar ôl glanhau cwt dofednod.

A all pobl gael eu heintio gan bobl eraill sydd wedi cael eu heintio?

Gallant, fodd bynnag nid yw’n arferol i’r haint gael ei drosglwyddo o un person i’r llall l ond codwyd hyn fel posibilrwydd mewn achosion achlysurol o ffliw adar yn y gorffennol. Er mwyn i’r haint drosglwyddo o un person i’r llall byddai angen bod mewn cysylltiad agos â rhywun yr amheuir ei fod yn dioddef o’r haint neu y cafwyd cadarnhad ei fod yn dioddef o’r haint, am nifer o oriau mewn amgylchedd caeëdig.

Faint o bobl sydd wedi cael eu heintio hyd yma? Ydy’r haint yn lledaenu?

Mae’r wybodaeth ddiweddaraf ar gael ar y cyfryngau ac ar-lein. Nid yw’n bosibl cynnwys y manylion yma ond byddwn yn sicrhau bod y cyhoedd yn cael y wybodaeth ddiweddaraf drwy ryddhau gwybodaeth i’r wasg yn rheolaidd.

Beth yw’r arwyddion a’r symptomau?

Mae symptomau ffliw adar ymysg pobl yn amrywio’n sylweddol yn dibynnu ar y math o feirws neu’r is-fath o feirws. Symptomau ysgafn sydd i H7 yn gyffredinol. Mae’r rhan fwyaf o achosion ymysg pobl wedi achosi llid yr amrannau (llygaid coch, poenus sy’n cosi).  Mewn rhai achosion cafwyd salwch tebyg i’r ffliw gyda symptomau fel gwres, peswch, trwyn yn rhedeg, cur pen/pen tost a chyhyrau poenus, ynghyd â llid yr amrannau neu heb lid yr amrannau. 

Pa mor hir y mae’n ei gymryd i bobl ddatblygu symptomau?

Fel arfer mae’n cymryd rhwng 3 a 5 diwrnod a hyd at uchafswm o 10 niwrnod i’r haint ddatblygu yn dilyn amlygiad i’r feirws. Fodd bynnag, mae mwy na 7 diwrnod yn anarferol ar gyfer heintiau H7.

Rwyf wedi bod mewn cysylltiad â rhywun sy’n sâl (neu wedi cael ffliw) – ydw i mewn perygl o gael ffliw adar?

Mae llawer o annwyd a pheswch a salwch tebyg i’r ffliw yn y gymuned yn barhaus. Fodd bynnag, ni chafwyd unrhyw gynnydd mewn salwch tebyg i’r ffliw ymysg y boblogaeth yn gyffredinol yn ystod yr wythnosau diwethaf.

Dim ond pe bai’r person sy’n sâl wedi bod mewn cysylltiad â rhywun a oedd wedi bod mewn cysylltiad agos ag adar heintiedig neu mewn cysylltiad agos (h.y. cysylltiad o fewn y cartref) â rhywun sy’n cael ei drin ar gyfer y feirws.

Mae’r Gwasanaeth Iechyd Cyhoeddus Cenedlaethol yn cysylltu â phawb sydd wedi bod mewn cysylltiad agos â dofednod neu bobl heintiedig. Os nad yw’r Gwasanaeth Iechyd Cyhoeddus Cenedlaethol wedi cysylltu â chi yna ni ddylech boeni. 

Beth ddylwn i ei wneud os byddaf yn mynd yn sâl? Os caf unrhyw symptomau beth ddylwn i ei wneud? 

Rwyf wedi bod yn cael symptomau tebyg i’r ffliw. Ai ffliw adar yw hwn?

Os oes gennych symptomau sy’n debyg i’r ffliw, ac nad ydych yn ymwybodol eich bod wedi bod mewn cysylltiad ag adar heintiedig neu â rhywun arall sy’n dioddef o Ffliw Adar yna mae’n llawer mwy tebygol mai feirws cyffredin sydd gennych sy’n achosi peswch, annwyd a ffliw cyffredin. Dylech wneud yr hyn y byddech fel arfer yn ei wneud: fel yfed digon, gorffwyso a chymryd meddyginiaeth briodol fel parasetamol. 

Rydym yn hyderus nad oes unrhyw risg sylweddol i’r cyhoedd yn sgîl Ffliw Adar. 

Ydy’r brechiad rhag y ffliw yn diogelu yn erbyn ffliw adar?             

Nac ydy, ni all y brechiad rhag y ffliw ddiogelu yn erbyn ffliw adar.

Sut gallaf atal fy hun rhag cael fy heintio?

Yn gyffredinol, mae angen bod mewn cysylltiad agos â dofednod heintiedig er mwyn dal yr haint. Oni bai eich bod yn gweithio â dofednod neu â gwasanaethau iechyd anifeiliaid, rydych yn annhebygol o ddod i gysylltiad â’r feirws H7.

Os ydych yn cadw dofednod, mae cyngor ar gael ar wefan DEFRA neu drwy ffonio llinell gymorth DEFRA ar 08459 33 55 77.  

Os oes ffliw adar yn eich ardal chi, dylech osgoi’r ardaloedd lle mae’r haint a pharchu’r ardaloedd dan waharddiad.

A oes unrhyw frechiad ar gael i’m hatal rhag mynd yn sâl/cael fy heintio?

Nac oes, nid oes brechiad ar gael a fydd yn eich atal rhag mynd yn sâl yn sgîl ffliw adar. Pan gaiff ei roi i grwpiau o bobl fel y rhai sy’n difa dofednod, mae’n bosibl y gall brechiadau presennol rhag y ffliw, sy’n diogelu pobl yn erbyn ffliw arferol, leihau’r risg y bydd y bobl sydd fwyaf tebygol o gael eu hamlygu i’r feirws yn cael eu heintio â feirysau dynol a feirysau adar ar yr un pryd, a allai achosi i’r feirws gael ei gymysgu ac, o bosibl, arwain at greu math o feirws a fyddai’n fwy ffyrnig.

Rwy’n byw mewn ardal wledig sy’n agos i’r ardal dan waharddiad. A ddylwn i bryderu y gallaf ddal y feirws?

Na ddylech. Clefyd ymysg adar yw ffliw adar. Anaml iawn y caiff pobl eu heintio a hyd yn oed wedyn, mae fel arfer yn deillio o gysylltiad agos ag adar heintiedig. Mae’r risg i iechyd y cyhoedd yn isel iawn. 

Os oes gennych unrhyw ymholiadau eraill am ffliw adar, cysylltwch â’r llinell iechyd arbennig ar 0845 600 3678

